
FORU ARAU PROIEKTUA, ARABA GARAPEN AGENTZIA SAUri BAIMENA EMATEN DIONA GAIA EUSKADIKO JAKINTZA INDUSTRIEN ETA TEKNOLOGIA APLIKATUEN ELKARTEAREKIN LANKIDETZA HITZARMENA SINATZEKO, “ARABA 4.0: AIARALDEA DIGITALA” PROIEKTUA MARTXAN JARTZEKO
ZIOEN ADIERAZPENA

Arabako Foru Aldundiak ditu garapen teknologikoaren, berrikuntzaren eta enpresa lehiakortasunaren arloko eskumenak. Zehazki, Ekonomia Garapenaren eta Jasangarritasunaren Sailak eta haren mendeko Araba Garapen Agentziak, besteak beste, Arabako Lurralde Historikoaren garapen ekonomikoa bultzatu eta sustatzeko eginkizuna dute, baita enpresa eta jarduera ekonomiko berriak sortzea eta daudenak hobetzea edo hedatzea sustatzea ere.

GAIA Euskadiko Jakintza Industrien eta Teknologia Aplikatuen Elkartea da, eta sektore horretako 311 enpresa baino gehiago biltzen ditu. Berrikuntza kolaboratiboan erreferente izatea du helburu, soluzio globalki lehiakorrak eratu eta abian jartzeko, ezagutza eta teknologia propioan oinarrituta (aholkularitza, ingeniaritza, elektronika, informatika, telekomunikazioak eta gamifikazioa).

Arabako Foru Aldundiak Aiaraldeko Berehalako Jarduketa Plana eta Aiaraldea Eskualderako Plan Estrategikoa martxan jartzea bultzatu du, zonaldea ekonomikoki indartzeko eta suspertzeko. Plan horien bidez, zonaren garapen ekonomikoa eta soziala bizkortzeko aukera emango duten eta egingarriak, zehatzak eta ekiteko modukoak izango diren hainbat jarduera eraldatzaile identifikatu dira.

Azaroaren 8ko 667/2022 Akordioari jarraikiz, Arabako Foru Aldundiak 1.650.000 euro transferitu zizkion Araba Garapen Agentzia SAUri, Aiaraldeko Berehalako Jarduketa Planaren zenbait jarduketa gauzatzeko eta, zehazki, Aiara Industrial Lab proiektuaren buru izateko. Ekimen horren helburua da startupak erakartzeko, sortzeko eta bizkortzeko zentro bat sortzea eta eskualdeko enpresei gaitasun teknologiko berriak ematea.

2022tik, GAIAk sentsibilizazio eta berme jarduketak egiten ditu, bai eta Aiaraldeko enpresa eta erakundeei eraldaketa digitalari buruz aholku emateko eta gai horri begira laguntzeko jarduketak ere, “ETEen Bulego Azeleratzailea” programaren esparruan, Arabako Foru Aldundiak eta GAIAk 2022ko martxoan sinatutako asmo protokoloaren babespean. 

Arabako Foru Aldundiak, Araba Garapen Agentzia SAUren bitartez, Aiaraldeko industria eta enpresak eraldatzea sustatuko duten jarduketak abian jartzearen aldeko apustua egiten du, haien lehiakortasunean aurrera egiteko. Horretarako, elkarrekin lan eginez, ingurunearen eta bertako erakundeen eraldaketa digitala sortu eta indartu behar da, jakintza eta teknologia aplikatuko industria indartu behar da eta industria sarea modernizatu behar da, alderdi sozioekonomikoak hobetzeko aukera izateko.

[bookmark: _Hlk159925031][bookmark: _Hlk159924499]Horretarako, asmoa da Araba Garapen Agentziak lankidetza hitzarmen bat sinatzea GAIA Euskadiko Jakintza Industrien eta Teknologia Aplikatuen Elkartearekin. Foru sozietateak egin beharreko jarduketak 250.000,00 euroko kostua izango du guztira, gutxi gorabehera. Epea 2025eko abendura artekoa izango da (hamabi hilabetez luza daiteke), eta “Araba 4.0: Aiaraldea Digitala” proiektua martxan jarriko da. Proiektuaren helburu nagusia eraldaketa digitala sustatzea da, horretarako proiektu pilotuak hedatuz eta teknologia gaitzaile eta disruptiboetan arreta jarriz. Hori guztia Aiaraldeko ETE industrialen lehiakortasuna hobetzeko helburuarekin (Aiara, Amurrio, Artziniega, Laudio eta Okondo udalerriak).

Foru sektore publikoaren aurrekontuen luzapenaren egoera eta 3/2023 Foru Arauaren 56. artikuluan xedatutakoa kontuan hartuta, non ezartzen baita transferentzia eta dirulaguntza arruntak eta kapital transferentziak eta dirulaguntza arruntak egiteko erabiltzen diren eta sektore publiko enpresarial eta fundazionaleko erakundeen aurrekontuetan sartuta dauden ordainketa kredituek izaera mugatzailea izango dutela, eta Araba Garapen Agentziaren 2023ko aurrekontuetan ordainketa kreditu hori ez dagoela kontuan hartuta, Batzar Nagusiek aldez aurretik baimendu beharko dute foru sozietate publiko horrek edozein motatako laguntzak ematea.

Arabako Lurralde Historikoaren Erakunde Antolaketari buruzko 1983ko martxoaren 7ko Foru Arauaren 6. artikuluak Batzar Nagusiei dagozkien eskumenak ezartzen ditu. Era berean, Arabako Foru Aldundiaren gobernuari, antolaketari eta araubide juridikoari buruzko martxoaren 15eko 10/2023 Foru Arauaren 6. artikuluak ezartzen duenez, ekimen arautzailea gauzatzean, Foru Gobernu Kontseiluari dagokio foru arauen proiektuak onestea Batzar Nagusietara bidaltzeko, apirilaren 22ko 17/2013 Foru Arauaren bidez onartutako Batzar Nagusien Funtzionamendu Araudian ezarri den eran.

Arabako Foru Aldundiaren xedapen orokorrak egiteko prozedurari buruzko Foru Gobernu Kontseiluaren otsailaren 28ko 6/2023 Foru Dekretuaren 2. artikuluaren arabera, dekretu horretan xedatutako prozeduratik salbuetsita dago. 

Emakumeen eta gizonen berdintasun eraginkorra lortzeko martxoaren 22ko 3/2007 Lege Organikoan eta, Euskadi mailan, emakumeen eta gizonen berdintasunerako eta emakumeen aurkako indarkeria matxistarik gabe bizitzeko Legearen testu bategina onartzen duen martxoaren 16ko 1/2023 Legegintzako Dekretuan xedatutakoa betez, arau hau prozeduran genero ikuspegia txertatzeko helburuarekin planifikatu da.


Artikulu bakarra. Araba Garapen Agentzia SAUri baimena ematen zaio GAIA Euskadiko Jakintza Industrien eta Teknologia Aplikatuen Elkartearekin lankidetza hitzarmena sinatzeko, “Araba 4.0: Aiaraldea Digitala” proiektua martxan jartzeko. ARABA GARAPEN AGENTZIA SAUren jarduketaren guztizko kostua 250.000,00 eurokoa izango da gutxi gorabehera, eta 2025eko abenduaren 31ra arte egongo da indarrean, hamabi hilabetez luzatzeko aukerarekin. 

Azken xedapena. Foru Arau hau ALHAOn argitaratu eta hurrengo egunean jarriko da indarrean.

